
Inatsisartut suleriaasianni § 37, imm. 1 naapertorlugu Naalakkersuisunut 

malitseqartitsilluni apeqqutit imaatut matumuuna saqqummiunneqarput: 

 

Naalakkersuisunut apeqqutit: 

1. Meeqqat inuusuttullu kalaallinik tunuliaqutallit Danmarkimilu angerlarsimaffiup 

avataanut inissinneqarsimasut pillugit kisitsisit nutartikkat Naalakkersuisut danskit 

oqartussaasuinit pissarsiariniassavaat? Kisitsisit 2020-miit ukiumut paasissutissanik 

pissarsiffiusinnaasumut kingullerpaamut tunngassapput, ukiumullu, meeqqat 

inuusuttullu ukiuinut, kommuninut kiisalu akuersissuteqarnikkut 

akuersissuteqaqqaaranilu inissiinernut agguataarneqassallutik. Kalaallinik 

tunuliaqutaqarneq qanoq nassuiarneqarnersoq, paasissutissat sumit 

pissarsiarineqarsimanersut taakkualu killilersuutaat Naalakkersuisuniit 

paasissutissiissutigeqquneqarput. Meeqqat maanna inissinneqarsimasut 

amerlassusaat piffissami pineqartumi meeqqat ataasiakkaat inissinneqarsimasut 

katillugit amerlassusaannit immikkoortinneqarnissaat aamma kissaatigineqarpoq. 

2. VISO-mi immikkoortortap immikkut ittup angerlarsimaffiup avataanut inissiinermut 

suliat pioreersut misissorneranni killiffik pillugu paasissutissat uppernarsaatillit suut 

Naalakkersuisut tigusimavaat? 

a. Suliat misissugassatut suussusersineqarsimasut, nassiunneqarsimasut 

naammassineqarsimasullu amerlassusaat kiisalu naliliinerit kukkusumik 

takutitsisut amerlassusaat Naalakkersuisuniit paasissutissiissutigeqquneqarput. 

Aamma suliat suliareqqinneqalersimasut, aalajangiinerit allanngortinneqarsimasut 

meeqqallu angerlartinneqarsimasut amerlassusaat 

paasissutissiissutigeqquneqarput. 

b. Peqatigitillugu suliat suliarineqarnissaminnut utaqqisut qassiunersut, misissuinerlu 

qanga naammassineqassangatinneqarnersoq paasissutissiissutigeqquneqarput. 

3. Kommunit suliassanik attuumassuteqartunik nassiussisarnerannut 

malitseqartitsisarnerannullu piffissaliussanik malinneqartussanik aammalu 

sunniuteqarluartumik nakkutilliinissamik Naalakkersuisut danskit naalakkersuisuinut 

piumasaqaateqassappat? 

4. Oqaatsit kulturilu pillugit kukkusumik naliliinerit aaqqinneqarnissaat, meeqqallu 

naammanngitsumik tunngaveqarluni angerlarsimaffiup avataanut 

inissinneqaannannginnissaat Naalakkersuisut qanoq malitseqartinniarpaat? 

5. Meeqqat angajoqqaallu kalaallit piginnaasalinnit oqalutseqartinneqarnissaat, 

paasissutissanik paasiuminartunik pissarsisinnaanissaat, attuumassuteqanngitsunit 

siunnersorneqarsinnaanissaat naammagittaalliuteqarnerminnilu 

ikiorneqarsinnaanissaat qulakkeerniarlugit Naalakkersuisut isumaqatigiissutinik 

tigussaasunik sunik sulissuteqassappat? Tamatumunnga ilanngullugu meeqqat 

angerlarsimaffiup avataanut inissinneqarsimasut ilaquttaminnut, kalaallisut oqaatsinut 

kulturimullu attaveqaannarnissaat qanoq qulakkeerneqassava? 

6. Suliat inatsisinik unioqqutitsisumik akuliuttoqarsimanermik imaluunniit 

pisinnaatitaaffinnik innarliisoqarsimanermik paasisaqarfiusut pillugit, eqqugaasut 

naapertuilluarfigineqarnissaat taarsiiffigineqarsinnaanissaallu Naalakkersuisut aamma 

qaqinniarpaat? 

7. Suliniuteqarnerup nanginneqarnissaanut pilersaarummik ataatsimoortumik 

piffissalersukkamillu Naalakkersuisut saqqummiussissappat, angusallu pillugit 

Inatsisartut ingerlaavartumik ilisimatittassallugit? Pilersaarummi oqartussaasut 

akisussaasut, anguniakkat tigussaasut kiisalu Danmarkimi innuttaasut kalaallit, 

ilaqutariit eqqugaasut kattuffiillu qanoq peqataatinneqarnissaat 

allanneqaqquneqarput. 

(Inatsisartunut ilaasortaq Kuno Fencker, Naleraq) 

 

 

Tunngavilersuut: 

Ilaqutariit kalaallit meerartaannik angerlarsimaffiup avataanut inissiinermut suliat 

suliarineqarneranni assigiinngisitsineq, oqaatsitigut aporfiit amigaatillu pillugit paasissutissat 

annertuumik ernumanartoqarput. Justitiap misissuinera KNR-imit 2026-mi aggustip 21-anni 

eqqartorneqartoq ilaatigut takutitsivoq, oqaatsitigut ikiuineq naammanngitsoq aammalu 

suliat attuumassuteqartut VISO-mut nassiunneqartarnerat kinguaattoorfiusartoq. 

Akuersissuteqaqqaarani angerlarsimaffiup avataanut inissiineq meeqqap ilaqutariillu 

inuunerannut annertuumik akuliunneruvoq. Aalajangiinerit eqqortumik tunngaveqassapput 

suliarlu ataasiakkaarlugu naliliinermik tunngaveqassallutik, meeqqamut pitsaanerusussaq, 

ilaqutariittut inuuneq kiisalu meeqqap oqaatsitigut kulturikkullu attuumassuteqarnera 

ataqqillugit. Kukkusoqarsimappat piaartumik sunniuteqarluartumillu 

malitseqartitsisoqassaaq. 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


